
1. INTRODUCIÓN 

O proxecto de dinamización da biblioteca escolar ten como obxectivo fomentar a lectura 

no alumnado e o uso da biblioteca como recurso didáctico.  

As bibliotecas de aula, do centro e a virtual(ELBE) son espazos ideais para desenvolver 

proxectos globais e interdisciplinares, coa utilización de todos os recursos dixitais dos 

que dispoñemos. 

Entendemos a biblioteca como un centro de recursos da información que pon a 

disposición da comunidade educativa os recursos documentais existentes no centro, en 

soporte impreso, audiovisual, multimedia ou electrónico. En definitiva intentase acadar 

un modelo de biblioteca escolar como un novo lugar de aprendizaxe, que conteña unha 

colección organizada de todos aqueles materiais informativos que precise o centro para 

desenvolver a súa tarefa docente e favorecer o cumprimento de todos os obxectivos 

educativos. 

Entendemos este espazo como un centro de recursos, un manancial de información, de 

suxestións, de actividades socioculturais e á vez festivas; unha fonte inesgotable de 

ferramentas para ampliar o coñecemento e, ao mesmo tempo, o berce da fantasía, o 

fogar do poético, o recuncho da palabra, a amizade e os soños. A biblioteca é por tanto 

un punto de encontro entre o alumnado, profesorado e familias, onde se facilita a 

comunicación, a creatividade, as aprendizaxes, o traballo colaborativo e os intercambios 

culturais do centro, ademais de servir como instrumento de apoio para o 

desenvolvemento do plan de lectura. 

 

 

2. CARACTERÍSTICAS DA BIBLIOTECA 

O recinto da biblioteca do CPI O Cruce carece de amplitude, polo que foi necesario 

aproveitar ao máximo ese espazo. Componse de: 

- Zona do bibliotecario: cunha mesa de traballo, ordenador, impresora e estantes 

baixos para realizar a labor de catalogación e préstamo. 



 
 

- Zona de consulta, lectura e xogo, con mobiliario adaptado ás características dos 

diferentes usuarios (hai mesas e cadeiras de diferente tamaño para adaptarse ao 

alumnado desde infantil a secundaria, sofás, coxíns para chan). 

- Estantes para os libros, pero tamén para xogos de mesa e material audiovisual. 

- Pantalla dixital e dous ordenadores para consulta. 

 

 

3. OBXECTIVOS XERAIS 

Establécense como obxectivos xerais do Plan de Biblioteca para o curso escolar 2023/24 

os seguintes: 

 

Obxectivos de cara aos alumnos:  

• Facer da biblioteca un espazo de aprendizaxe.  

• Crear e consolidar o hábito lector, achegando ó alumnado ó mundo da lectura. 

• Formar alumnas e alumnos como lectores polivalentes e críticos.  

• Converter a biblioteca nunha ferramenta máis dentro da formación dos 

estudantes.  

• Ampliar as posibilidades do uso pedagóxico.  

• Constituír un contorno axeitado que posibilite que o alumnado adquira as 

capacidades necesarias para a utilización das distintas fontes de información.  

• Impulsar actividades que fomenten a lectura como medio de entretemento e 

información, co uso das mochilas viaxeiras. 

• Fomentar  autonomías que permitan ó alumnado o manexo da biblioteca, tendo 

en conta a normativa establecida  para a mesma. 

 

Obxectivos de cara ao profesorado: 

• Implicar a todas as mestras na utilización e no funcionamento da biblioteca 

escolar como fonte de recursos e estimulación da lectura. 

• Fomentar a cooperación e colaboración na realización de actividades, obradoiros 

en común, relacionados coa biblioteca. 



 
 

• Informar sobre a importancia da coordinación entre o profesorado para 

compartir os fondos das bibliotecas de aula e a biblioteca escolar. 

 

Obxectivos de cara ao centro: 

• Incentivar e impulsar o desenvolvemento do proxecto de Bibliotecas escolares a 

través da súa integración nos procesos de ensino-aprendizaxe, do fomento á 

lectura, do desenvolvemento do plan lector do centro e en xeral da dinamización 

da Comunidade escolar do CPI O Cruce.  

• Achegar a todos os distintos soportes documentais. 

• Facilitar o acceso igualitario aos recursos culturais. 

 

 

4. COMPETENCIAS CLAVE 

A biblioteca constitúe en si mesma un espazo fundamental para o desenvolvemento e 

interiorización de competencias clave, aspecto que non pasa desapercibido no noso plan 

de biblioteca escolar.  A relación entre biblioteca-titor/a-alumnado  é unha constante.  

A disposición dos materiais ao servizo do currículo fai que este sexa un espazo vivo e 

dinámico, que busca a fomentar o hábito e o dominio da lectura, así como da 

comunicación, promovendo a consecución das seguintes competencias: 

o Competencia en comunicación lingüística (CCL).  

o Competencia plurilingüe (CP).  

o Competencia matemática e competencia en ciencia, tecnoloxía e enxeñería 

(STEM).  

o Competencia dixital (CD).  

o Competencia persoal, social e de aprender a aprender (CPSAA). 

o Competencia cidadá (CC).  

o Competencia emprendedora (CE).  

o Competencia en conciencia e expresión culturais (CCEC). 

 

 



 
 

5. RESPONSABLE DA BIBLIOTECA ESCOLAR 

O axeitado funcionamento da biblioteca escolar supón unha axuda importante para o 

labor de todo o profesorado, requirindo para elo a necesaria colaboración de todos e 

todas.  

Faise imprescindible a existencia de responsables deste recurso, polo que o equipo 

directivo asignou esta tarefa para que o funcionamento da mesma fose o axeitado, sendo 

o horario de dedicación á biblioteca o seguinte: 

- Rebeca Rúa Sueiro (coordinadora da Biblioteca Escolar): 3 horas e 4 recreos. 

- Amelia Rodrigues Esteves: 2 horas. 

- Lorena Fernández Duval 

 

As funcións do responsable da biblioteca escolar son: 

• Elaborar o proxecto anual de biblioteca escolar, e  unha memoria final. 

• Realizar o tratamento técnico dos fondos así como seleccionalos, organizalos, 

clasificalos e catalogalos. 

• Informar ao Claustro das actividades da biblioteca e integrar as súas suxerencias. 

• Difundir os fondos existentes e as súas posibilidades de consulta entre toda a 

comunidade escolar. 

• Definir os criterios para o préstamo e atender o servizo. 

• Asesorar ao profesorado en técnicas de animación á lectura, estratexias de 

dinamización, formación de usuarios e traballo documental, seleccionando e 

elaborando materiais, xunto co resto do profesorado, para a formación do 

alumnado nestes aspectos e a dinamización cultural do centro. 

 

 

6. FUNCIONAMENTO DA BIBLIOTECA 

Organización dos libros 

Os libros de estilo NARRATIVO están ordenados polo apelido do autor e cores, segundo 

sexa o nivel educativo ao que van dirixidos. En cada estante hai etiquetas de letras que 

facilitan a busca, segundo a orde alfabética do apelido do autor. 



 
 

Doutra banda, os LIBROS INFORMATIVOS/INCLUSIVOS están organizados en diferentes 

estantes segundo a súa temática: dinosauros, planetas, mitoloxía, etc. A maiores, hai 

outros pequenos espazos reservados para CÓMIC, ADIVIÑA, POESÍA, MANGA XAPONÉS, 

CONTOS CLÁSICOS, LENDAS, LETRA  PAUTADA e PICTOGRAMAS. 

 

Horario da Biblioteca 

A Biblioteca estará aberta nos recreos de Secundaria (11:10 a 11:30 e 13:10-13:30) e 

cada grupo de Infantil e Primaria ten reservada unha hora semanal para o uso da 

Biblioteca. 

Ademais trátase dun espazo no que calquera membro do profesorado pode utilizar para 

realizar actividades, charlas, obradoiros, etc. 

 

Sistema de préstamo 

Para a xestión do catálogo da biblioteca, no curso 2022/23 realizouse a migración ao 

sistema KOHA. Para este curso escolar está previsto continuar coa adaptación a este 

sistema, levando a cabo a revisión exhaustiva do catálogo. Por este motivo, vaise manter 

o sistema de préstamo que se utilizaba no curso anterior, xa que hai moitos exemplares 

que aínda non teñen os códigos de barras. 

Así, na biblioteca hai dispoñibles tres carpetas para rexistrar/retirar material:  préstamo 

de aula, préstamo individual de Primaria e préstamo individual de Secundaria. Tanto 

para retirar como para devolver un exemplar da biblioteca, é importante que o anotemos 

sempre no libro de rexistro correspondente (ben no de aula ou ben no individual).  

No caso do préstamo individual, o alumnado debe colocar o marcapáxinas persoal que 

se lle facilitou dende o equipo de biblioteca no lugar do libro unha vez o retire. Así, á 

hora de devolvelo, saberá onde estaba colocado. Unha vez devolva o libro, pode retirar 

o marcapáxinas da estantería. Os marcapáxinas  de cada grupo están dispoñibles na 

biblioteca organizados en botes (cada grupo ten o seu bote).  

No préstamo de aula, os titores e resto de profesorado, anotará no caderno 

correspondente os volumes que desexe, para formar a súa Biblioteca de aula. 

 



 
 

Normas para o alumnado: 

Aforo: 40 persoas. 

1.  Entrar ordenadamente. 

2.  Non traer ordenadores de aula (hai ordenadores a disposición do alumnado na 

biblioteca). 

3.  Non comer nin beber dentro da biblioteca. 

4.  Non usar os móbiles, ao igual que en todo o recinto escolar. 

5.  Permanecer sentados. 

6.  Manter un ton de voz axeitado e un vocabulario apropiado. 

7.  Non entrar e saír ao longo da permanencia na mesma. 

8.  Respectar ás persoas e as cousas (libros, material, xogos, mobiliario…) 

9.  Devolver cada cousa  ao seu lugar. 

10.  Pedir axuda ás bibliotecarias se se precisa algo. 

 

 

7. ACTIVIDADES DE DINAMIZACIÓN 

Dende o equipo da biblioteca propóñense diferentes actividades para dinamizar o seu 

uso: 

 

Formación de usuarios 

Nas primeiras semanas do curso, o alumnado ira pasando pola biblioteca, 

preferiblemente acompañado polo titor, para coñecer o seu funcionamento, o sistema 

de préstamo, a zona de lecturas recomendadas e novidades, as normas de uso, etc.  

A persoa responsable da biblioteca coordinará este labor e organizará unha actividade 

para que o alumnado coñeza os aspectos básicos do funcionamento da biblioteca. 

 

Conmemoracións de días sinalados 

Mediante exposicións e xogos teranse en conta as distintas recomendacións de 

celebración ao longo do curso tales como o Día do Libro, o Día das Bibliotecas, o Día da 

Muller, o Día da Paz, o Samaín, o Entroido... 



 
 

Concursos literarios 

Proporánse actividades de creación literaria a través de concursos para fomentar a 

creatividade do alumnado. 

 

Acompañamento lector 

Realizaranse acompañamentos, onde o alumnado de cursos superiores actúe como guía-

lector do de cursos máis baixos: cada guía poderá lerlle a un ou dous pequenos un texto 

(conto, poema, adiviña...) en certos recreos ao mes, ou ao trimestre. A relación entre 

distintos niveis sempre resulta moi beneficiosa para todo o alumnado e se esta está 

relacionada coa lectura o beneficio é dobre. 

 

Mochilas viaxeiras 

Desde a biblioteca organizarase o programa de mochilas viaxeiras coas recomendacións 

dos titores e titoras de cada curso. 

 

Encontros con escritores 

Sempre que sexa posible trataremos de achegar os autores aos lectores ben con visitas 

“in situ” ou ben por medios dixitais (videoconferencia, chat...). 

 

 

8. PROVISIÓN DE RECURSOS 

En canto aos fondos dos que dispón a biblioteca, contamos coa porcentaxe do 

orzamento que achega o centro e coa axuda do PLAMBE, así como coa asignación que 

se concede ao Club de lectura, que nesta ocasión ascende a 900 euros. 

 

 

9. SEGUIMENTO E AVALIACIÓN 

Na Memoria Final recollerase a valoración do cumprimento dos obxectivos e a 

receptividade da comunidade educativa ás actividades desenvolvidas en cada curso. 



 
 

Verase se foron efectivas e, en función dos resultados, elaborarase o Plan do próximo 

curso. 

 


